
82

O cavarca un superbo cavallin,

Chi fa cose (per bestia) da stupî,

Gianco comme ra neive, e l'armellin,

E in tutto bravo quanto se pœu dî.

O và armaoù de zagaggia, e un sciablottin,

Arma da fâ travaggio a ponta e fî,

E con pompa turchesca per decoro

O l'è tutto guarnîo d'argento e d'oro.


83

Mentre quello Garzon, chi ha vœuggia matta

D'acquistâse dra gloria e dell'onô,

Faççando danni int're file o scoratta,

Nisciun fa caxo de sto bello astô.

Argillan chi ro vedde zù o s'asquatta,

Piggia ro tempo, e senza fâ forô

Ro cavallo de sotta o te gh'amassa,

Pronto o ghe sâta adosso, e ro pestassa.


84

E a quella bella cêra de pregâ

In atto, e chi non piggia âtre defeize,

O tira sto crudele uña sciablâ,

Che ra mæsma natura se n'offeize.

Ra sciabla chi pareìva desvœuggiâ

De fâghe danno, in ciatto a se desteize:

Ma questo desperaoù ghe resegonda

E ro collo intr'o mêzo o gh'arionda.


85

Soliman, che de lì poca distanza

Da Gofreddo in battaggia è trattegnûo;

Lascia ra zuffa, e inverso là o s'avanza,

Dro paggin ro perigo conosciûo.

O se fa stradda, ma con arroganza

Per vendicâ senza pietæ da crûo

Ro sò caro Lesbin, ch'o vedde morto

Comme uña bella sciô taggiâ int're l'orto.


86

E in atto così caro ri tremanti

Oeuggi, e ch'o s'abbandoña attento o mira,

E quella pallidezza, che à ri astanti

De morte uña pietæ si douçe spira,

Ro cœu chi era de marmaro un pô avanti

In lagrime o se struzze, e ne sospira.

E per cose aoura cianze Soliman?

Lezzeì ro Tasso chi è in Napolitan.


87

Ma comme o vedde ra nemiga spâ

Fumante ancon dro sangue zovenetto,

O se sente de raggia infuriâ,

E re lagrime o sciuga per respetto:

Sorve Argillan o và, e uña tarozâ

O ghe dà, con spartîghe e scuddo, e elmetto,

E ra testa, e ra gôra. Colpo degno

De Soliman figgio dro fiero sdegno!


88

Non contento de questo, doppo morto

O smonta da cavallo zù per terra.

Comme ro can, che dra sasciâ o s'è acorto

Con ri denti ro sascio adenta, e afferra

Così a ro so dorô o çerca conforto

Con fâghe dopo morte ancon ra guerra.

Ro Generâ frattanto dri Crestien

O và faççando ri sò fæti ben.

